
Озық тәжірибе
Білім және ғылым министрлігі мамандарының айтуларынша, “Білімді ұлт” сапалы білім беру” ұлттық жобасында қазақстандық жоғары оқу орындарын дамытудың 2021-2025 жылдарға арналған кешенді тәсілі қарастырылған. Бұл мақсат білім беруді дамытудың 2021-2025 жылдарға арналған тұжырымдамасында да көз делген. Жоғары оқу орындарының бәсекеге қабілеттілігін арттыруға, университеттердің зерттеу және иннова- циялық экожүйесін қалыптастыруға бағытталған “Академиялық үстемдік орталықтары” жобасы қолға алынбақ. Арнайы кеңес академиялық үстемдік орталықтарын құру үшін 15 өңірлік және 5 педагогикалық жоғары оқу орнының тізбесін бекіткен.
Сондай-ақ Назарбаев университетінің тәжірибесі бойынша екі өңірлік озық жоғары оқу орнын құру пысықталып жатыр. Манаш Қозыбаев атындағы Солтүстік Қазақстан университеті, АҚШ-тың Аризона университеті және Білім және ғылым министрлігі арасында ұшжақты меморандумға қол қойылды. Меморандум аясында қосдипломды білім алу, жоғары білікті оқытушыларды тарту, зерттеу әлеуетін арттыру және озық тәжірибе орталығын құру қарастырылған. Солтүстік Қазақстан университетінің базасында екі мектеп құрылады: атап айтқанда, Назарбаев университетінің басқаруындағы “Әлеуметтік-гуманитарлық ғылымдардың жоғары мектебі” және Аризона университетінің сенімгерлік басқаруындағы “Технологиялар және жаратылыстану ғылымдарының жоғары мектебі”.
Жаңа кәсіптер атласы негізінде инновациялық білім беру бағдарламаларын әзірлеу, шетелдік әріптестермен академиялық тәжірибе алмасу жұмыстары жалғасын табады. Жалпы жоғары оқу орындарын төрт топ бойынша саралау жоғары оқу орындарын білім беру қызметтерінің сапасын арттыруға мүмкіндік береді.

